
Zbirni izvještaj sa pet radionica

Učesnice i učesnici radionica održanih u pet bosanskoherecegovačkih gradova, iznijeli su različita stajališta o problematici dječijeg siromaštva, prezentirali na koji način i u kojoj mjeri siromaštvo i socijalna isključenost pogađaju djecu iz njihovih lokalnih zajednica i kako se oni bore protiv istog. 
Problemi sa kojima se suočavaju u svakodnevnom radu:

Konstatovano je da se siromaštvo najviše negativno odražava na porodice i na djecu koja unutar njih odrastaju i utiče na njihov normalan razvoj. Najveći broj ugroženih kategorija su iz kategorije porodica, odnosno djece iz porodica gdje jedan ili čak oba roditelja ne rade, zatim iz kategorije djece pripadnika nacionalnih manjina, što su zasebne kategorije u kojima je opet osnovni uzrok siromaštva visok procenat nezaposlenosti roditelja. Ugrožena su i djeca iz povratničkih porodica, a ovim grupama treba pridružiti i neobrazovana lica, starije osobe i lica sa invaliditetom. Njihovi problemi su najevidentniji u oblasti obrazovanja, te ostvarivanju socijalne i zdravstvene zaštite. 
Istaknuto je da stanje socijalne isključenosti u BiH poprima trajni karakter i strukturira se kao model odnosa u društvu na koji se svi akteri pomalo navikavaju. Za neke grupe iz najugroženijih kategorija može se govoriti o stanju dugoročne socijalne isključenosti koja je nastupila usljed nedostatka njihovih kapaciteta za promjenu svog nepovoljnog stanja, te o potpunoj blokadi potencijala za razvoj individualne egzistencije, što za posljedicu ima trend porasta izoliranih osoba iz društvene zajednice.
Problem socijalne isključenosti u BiH je dosegao alarmantne razmjere i kao takav zahtijeva razvoj i implementaciju odgovarajućih politika. Iako zakoni koji pokrivaju širok raspon mjera društvene zaštite i dječijih prava u BiH postoje, mnogi od njih se ne provode, bilo zbog nedostatka sredstava, neadekvatnih procedura, standarda ili referalnih praksi, bilo zbog ograničene koordinacije. Uzroci toga leže u nedostupnosti službi zaštite, ograničenom učešću civilnog društva, diskriminatornim stavovima unutar zajednica i institucionaliziranoj fragmentaciji. 

Jedan od problema koji generira sve ostale, ali se veže i za nemogućnost lokalnih društvenih zajednica da značajno poboljšaju položaj siromašnih kategorija stanovništva, jest nedostatak programa za borbu protiv siromaštva u BiH. Neusklađenost zakona i nedostatak strategija često ostavlja pružatelje usluga na lokalnom nivou s nedovoljnim autoritetom ili sredstvima da sprovedu socijalnu inkluziju ili mjere društvene zaštite djece. 

Također, nedostatak podataka o djeci, posebno povezan s djecom bez roditeljskog staranja, djeci sa smetnjama u razvoju, te nasilju u porodici, dalje usporava razvojne procese. Iz istraživanja koje se provode u kontekstu izvještavanja o stanju poštivanja prava djece jasno je da su podaci i pokazatelji do kojih se dolazi nejednaki ili vrlo neujednačeni. Činjenica je da se na osnovu tih podataka ne može na jednak način izmjeriti jednak uticaj. Stoga bi jedan unificiran sistem prikupljanja podataka unio reda u postojeću zbrku. 

U segmentu socijalnog djelovanja ne postoji održiv sistem koji bi odgovorio na najurgentnije potrebe same djece. Još uvijek se kod nas primjenjuje sistem minimuma socijalne zaštite, odnosno davanje socijalne potpore ili pomoći, koja je nedovoljna i ti iznosi ne mogu zadovoljiti ni osnovne potrebe jedne socijalno ugrožene porodice. I u tom kontekstu djeca imaju jako loš položaj.

Socijalna isključenost u BiH je političko pitanje. Evidentno je da se u posljednjoj deceniji vlasti u BiH nisu orjentisale na ljude, poboljšanje njihovog životnog standarda i razvoj društva u cjelini, jer umjesto društvene kohezije potiče podjele i konflikte. 
Socijalna politika u BiH počiva na principu pasivnog primanja socijalne pomoći, što potiče ovisnost građana od vlasti, a ne njihovu kompetentnost i aktivno uključivanje u društvene procese i zbivanja. Takav koncept sputava samostalnost i kritičnost javnosti, a vladajuću strukturu političara čini nedodirljivom. 

Dakle, postojeći model socijalne politike u BiH je isključivo u funkciji osiguravanja socijalnog mira i održavanja vlasti, a ne povećanja aktivizma građana i razvoja društva. Stoga je potrebna temeljita reforma socijalne politike, odnosno radikalna promjena njenog koncepta, što podrazumijeva uspostavljanje modela koji neće poticati pasivnost, već akciju u skladu sa ličnim potencijalima i društvenim resursima.

Bosna i Hercegovina treba temeljitu reformu ne samo zbog poboljšanja unutrašnjih odnosa, podizanja kvaliteta života njenih građana i postizanja bolje društvene efikasnosti, već i zbog obaveza koje proističu iz Sporazuma o stabilizaciji i pridruživanju. Državne institucije i javne ustanove su adrese kojima treba isporučiti zahtjev za promjenom zakonskih normi i procedura koje regulišu oblast socijalnih prava i pristup građana resursima društva, a posebno za promjenom stava prema socijalnom kapitalu.
Pored toga, nedostatak alternativnog smještaja za izbjegličke i povratničke porodice je akutni problem s kojim se navedene općine suočavaju. Škole i Centri za socijalni rad pomažu koliko mogu, ali je ta pomoć sporadična i nedostatna i pri tome se ne prikupljaju precizni podaci i ne vodi se tačna evidencija o iznosu, broju i vrsti izvršenih intervencija. Preovladava osjećaj da bi uslovljavanje EU za uvođenje reda u ovu oblast, odnosno direktiva koja bi institucijama bila nametnuta izvana, potakla ažurniji pristup u rješavanju nagomilanih problema. 

Istaknuto je da je najviše problema u oblasti školstva, zdravstvene i socijalne zaštite. Predstavnici škola su istakli da se u školi svakodnevno susreću sa velikim siromaštvom svojih učenika. Ono proizvodi vršnjačko nasilje, maloljetničku delikvenciju i druge usko vezane probleme. Efekti prikupljanja pomoći su isključivo individualni, te stoga kratkoročni i mogu se smatrati samo „vatrogasnom mjerom“ i privremenim rješenjem. Zakonom je propisano obavezno osnovno obrazovanje, a mnoga djeca su iz njega isključena jer, ne samo da nemaju odjeću i obuću za dolazak u školu, već nemaju sredstava za prevoz, udžbenike i užinu. Pored osnovnog, potrebno je i da predškolsko obrazovanje postane obavezno za svu djecu.
Prosvjetni radnici tvrde da su učenici potpuno nezainteresirani i nemotivirani da prate nastavni proces (90% učenika ne želi da ide u školu), jer ne vide nikakvu perspektivu u njenom završavanju. Djeca posmatraju okolinu i vide da je škola „šuplja priča“ i da se može uspjeti na mnogo lakše načine. Pored toga, ozbiljno bi trebalo poraditi na jačanju roditeljskih kompetencija, razvoju životnih vještina kod učenika, ali i razviti neke odgojne mehanizme prevencije u školi (djeca lome, bacaju, ne poštuju ništa i nikog). Prosvjetna struka je devalvirana i uposlenici škole nisu cijenjeni ni od zajednice, ni od roditelja, a ponajmanje od djece i nemaju nikakav autoritet.
U budžetima općina se vrlo malo izdvaja za socijalno zbrinjavanje ugroženih kategorija, a gotovo nikako se ne izdvaja za djecu, naročito za njihovo predškolsko i osnovno obrazovanje. Nakon što je nastupila recesija, i to malo sredstava namijenjenih djeci se preusmjerava u neke „važnije“ svrhe, a uz to se govori da djeca imaju jednaka prava. Vladine institucije nisu ni pokušale da apliciraju i dobiju potrebna sredstva za socijalno ugrožene kategorije. Iz ovog proizilazi da država producira socijalne kategorije građana i njima manipuliše, jer je siromašnim ljudima lakše manipulisati. Situacija u zemlji je vrlo teška i mora se stvarati bolja atmosfera, a bez pritiska EU teško da će se to i postići. Potrebno je replicirati modele suzbijanja siromaštva i socijalne isključenosti razradjene u zemljama EU, ali ih prilagoditi našem background-u.

Preporuke aktivnosti koje država mora ostvariti na svom putu ka EU:

Dugoročna rješenja treba tražiti u sistemskim rješenjima i konkretnim koracima (npr. kroz projekte edukacije i zapošljavanja siromašnih), te u harmonizaciji zakona i standardizaciji (definisanju socijalnog minimuma, i sl.). Dakle, od ključnog značaja je djelovati na zakonodavni okvir i promijeniti zakone! Problem je što se zakoni ne provode, a ne postoje mehanizmi praćenja njihove provedbe i monitoringa sprovođenja zakonske regulative.
Potrebno je preispitati koliko su izbori vlasti adekvatan odraz stvarnog stanja. Ko bira predstavnike vlasti? Koliko smo svi mi odgovorni za izbor vlasti, pa samim tim i za situaciju koju imamo? Koliko mi uopće znamo o kandidatima koje biramo i kojima dajemo ovlasti?
Istaknuto je kako nas je rat mnogo unazadio i napravio od nas ne samo materijalno, već i psihički i duhovno siromašne ljude. Svi smo učestvovali u degradiranju društva, u svim oblastima. Osim toga, svi još uvijek očekuju donacije i pomoć i niko neće da radi. Stoga se svijest građana BiH mora promijeniti po tom pitanju!

Suština rada NVO nije sistemsko rješavanje problema, već ukazivanje na probleme i mogućnosti njihovog prevazilaženja. Stoga bi se trebale provoditi aktivnosti koje će imati dugoročan efekat (kroz edukaciju, zakonodavne promjene, itd.). Odgovornost provođenja reformi je na vlasti, a zadatak NVO je da budu njihov korektiv i da konstantno vrše pritisak!
Problem socijalne isključenosti u BiH je dosegao alarmantne razmjere i kao takav zahtijeva razvoj i implementaciju odgovarajućih politika. Iako zakoni koji pokrivaju širok raspon mjera društvene zaštite i dječijih prava u BiH postoje, mnogi od njih se ne provode, bilo zbog nedostatka sredstava, neadekvatnih procedura, standarda ili referalnih praksi, bilo zbog ograničene koordinacije. Uzroci toga leže u nedostupnosti službi zaštite, ograničenom učešću civilnog društva, diskriminatornim stavovima unutar zajednica i institucionaliziranoj fragmentaciji. 

Bosna i Hercegovina treba temeljitu reformu ne samo zbog poboljšanja unutrašnjih odnosa, podizanja kvaliteta života njenih građana i postizanja bolje društvene efikasnosti, već i zbog obaveza koje proističu iz Sporazuma o stabilizaciji i pridruživanju. Državne institucije i javne ustanove su adrese kojima treba isporučiti zahtjev za promjenom zakonskih normi i procedura koje regulišu oblast socijalnih prava i pristup građana resursima društva, a posebno za promjenom stava prema socijalnom kapitalu.
Dobro je da postoje Udruženja i organizacije koja se bave socijalnim statusom djece. Realno, veoma malo možemo uticati na rješavanje problema siromaštva. Ako država ne bude donosila propise teško da možemo išta uraditi. Ne znaju se nadležnosti i zbog toga se ne primjenjuju adekvatno ni zakoni.
S druge strane, rat nas je navikao na pakete i humanitarnu pomoć, tako da i tamo gdje ljudi mogu da rade, bave se poljoprivredom npr. niko time ne želi da se bavi, nego se masovno prijavljuju na Biro za zapošljavanje. Dok se privreda na oporavi i ne podigne na viši nivo, mi ćemo imati siromaštvo. 
2012. godine kada budemo vraćali kredite MMF-u, imat ćemo još veći problem sa siromaštvom, nego sada. Treba nam također, funkcionalna administracija. Ni švicarski budžet ne bi mogao podnijeti našu administraciju, jer 65% budžeta BiH ulaže se u administrativni aparat. To je besmisleno.

Mi smo u kantonima formirali Ministarstva koja se trebaju baviti ovim pitanjem, a sve se opet prebacuje na općinski nivo vlasti. Zbog brojnih pritisaka građana, mi smo prinuđeni da radimo i stvari koje nisu naša nadležnost niti odgovornost. 
Najbolje rješenje za suzbijanje problema dječijeg siromaštva je formiranje Fonda za dječiju zaštitu na nivou Federacije BiH.

Različiti nivoi u državi stvaraju razjedinjenost – entiteti, kantoni, općine. Neophodno je vratiti se na stari sistem socijalne zaštite i mogućnost organizovanja Fonda za dječiju zaštitu. Inače, nedavno predloženi zakon je povučen iz procedure. U njemu je, između ostalog, bilo riječi i o Fondu za dječiju zaštitu i njegovom formiranju.
Najvažnije je razvijati privredu, zaposliti roditelje koji će da zarađuju i omoguće svojoj djeci sredstva za normalan život. Bitno je raditi na stvaranju i provedbi zakona koji će obezbijediti sredstva onima u nevolji i socijalnoj potrebi. Svaka škola bi, pored pedagoga, trebala imati i socijalnog radnika. Djeca neće priznati pred drugom djecom da im je teško i da su siromašna – stid ih je i ponosna su.

Ali kada bi postojali socijalni radnici, nastavnici bi njih obavještavali o ekonomskoj situaciji djece u razredu. 

Prisutni su bili mišljenja da je neophodna edukacija građanstva o bilo čemu da se radi. Malo sredstava se generalno izdvaja za edukaciju, informisanje. Djelimično bi se smanjilo siromaštvo kada bi se ljudima objasnilo u čemu je problem, šta raditi na njegovom suzbijanju ili prevenciji, kada bi se usmjerili ka kvalitetnijem i stabilnijem životu – da rade, trude se i bore, a ne da pružaju ruke i prose.

Siromaštvo s druge strane može biti i motiv za borbu i rad. Ta djeca imaju jaču motivaciju, snagu, da postignu više, da im bude bolje nego njihovim roditeljima. Motiv starijih generacija našeg društva proizašao je iz siromaštva, od motike. Ali se u društvu stvara sistem poremećenih vrijednosti danas i to je najveći problem.

Neophodno je napraviti kriterije za mjerenje siromaštva prilikom prikupljanja podataka i odvojiti osobe koje su same sebe dovele do siromaštva od onih koje su društvo, socijalne ili životne okolnosti dovele do siromaštva. 

Teška je situacija, ali ne toliko da se ne priča o ovoj temi. Važno je ići ka tome da se neke stvari u društvu urede, da se djeca, prije svega osjećaju ravnopravno – da sva imaju ista prava i mogućnosti kada je riječ o obrazovanju, zdravstvenoj i socijalnoj zaštiti, te zadovoljenju osnovnih životnih potreba.

Djeca se dijele i primjećuje se nejednakost i neravnopravnost što bitno utiče na djecu, na njihov razvoj i odrastanje.
Mi biramo vlast, a vlast je zapravo problem. Sistem vlasti, sistem funkcioniranja države, sprovođenja zakona. Ovo, kao i sva druga društvena pitanja, moraju postaviti institucije na državnom nivou, jer se jedino tako može i riješiti. Odluke koje se na tom putu donesu, provode se u institucijama – lokalnim, državnim, a dolaze i do EU. 

Teško je našim ljudima objasniti da je problem u ljudima i njihovom poimanju stvari. Svugdje u svijetu male sredine jednako funkcioniraju kao i glavni grad, imaju jednak status. U BiH su vrlo očite podjele u tom smislu. 
Važno je uključiti lokalnu zajednicu, donijeti sadržaje ovdje - time bi smo uštedili vrijeme i novac i olakšali djeci. Treba implementirati projekte u manjim lokalnim zajednicama. Moramo se zajedno angažovati i donijeti prijedloge kako da „natjeramo“ državne institucije da donose odluke, ali i da ih provode u cilju suzbijanja dječijeg siromaštva i socijalne isključenosti.

Važno je uticati na stalni priliv sredstava u lokalne zajednice, jer razvoj ili razdor privrede direktno utiče na problem siromaštva. 

Moramo se podijeliti po resorima, organizovati u timovima, metodološki prikupljati podatke i dati svoj doprinos. Kakvo god vrijeme da bilo, mi imamo običaj i naviku da pomažemo ljudima u nevolji. Bitno je da radimo zajedno.

U duši i kao ljudi, možemo mnogo pomoći. Trebamo se samo organizovati, naći metodologiju, prikupiti podatke i osmisliti inicijative. Djeca u BiH zaslužuju mnogo više, ali i odrasli također.

